
08.00.16 Raqamli iqtisodiyot va xalqaro raqamli integratsiya

08.00.17 Turizm va mehmonxona faoliyati

Annotatsiya: Ushbu maqolada O‘zbekiston Respublikasida kichik tadbirkorlik subyektlari  uchun qo‘llanilayotgan soliqqa 
tortish mexanizmlari, jumladan ular faoliyatini soliq mexanizmi vositasida tartibga solish masalalarida nazariy qarashlari 
shuningdek, bugungi kunda kichik biznes subyektlarini soliqqa tortish rejimini belgilash bilan bog‘liq muammolar qisqacha 
asoslab berilgan hamda ularning nazariy yechimlari ko‘rsatilgan. 

Kalit soʻzlar: soliq siyosati, soliqlar, soliqqa tortish, soliq rejimi, kichik biznes, xususiy tadbirkorlik, qishloq xo‘jaligi.
Abstract: This article briefly examines the taxation mechanisms for small businesses in the Republic of Uzbekistan, 
including theoretical perspectives on regulating their activities through taxation, as well as the challenges associated with 
determining the tax regime for small businesses today, and presents theoretical solutions.

Key words: tax policy, taxes, taxation, tax regime, small business, private entrepreneurship, agriculture.
Аннотация: В данной статье кратко рассматриваются механизмы налогообложения субъектов малого бизнеса 
в Республике Узбекистан, в том числе теоретические взгляды на регулирование их деятельности посредством 
налогового механизма, а также проблемы, связанные с определением режима налогообложения субъектов 
малого бизнеса на сегодняшний день, и представлены теоретические пути их решения.

Ключевые слова: налоговая политика, налоги, налогообложение, налоговый режим, малый бизнес, частное 
предпринимательство, сельское хозяйство.

K I R I S H
Hozirgi kunda kichik tadbirkorlik iqtisodiyotning muhim sohasidir, chunki u ish o‘rinlari yaratish, aholining 

daromad manbalarini ko‘paytirish va iqtisodiy barqarorlikni ta’minlashga xizmat qiladi. O‘zbekiston Respublikasida 
kichik tadbirkorlik subyektlarini rivojlantirish davlat siyosatining ustuvor yo‘nalishlaridan biri hisoblanadi. Biroq, 
kichik biznes subyektlarining samarali faoliyati uchun ularning soliqqa tortish tizimi soddalashtirilgan va qulay 
bo‘lishi lozim. Ushbu maqolada O‘zbekistonda kichik tadbirkorlik uchun joriy qilingan soliq mexanizmlari tahlil 
qilinib, ularning samaradorligi baholanadi.

Mamlakatimiz mustaqillik yillarida soliqqa tortish tizimini shakllantirish va modernizatsiya qilish yo‘lida 
sezilarli o‘zgarishlar kiritdi. Biroq, rivojlangan davlatlarning soliqqa tortish tizimlari bilan taqqoslaganda, 
O‘zbekiston tizimining o‘ziga xos xususiyatlari, afzalliklari va kamchiliklari mavjud[1].

Ushbu ishda O‘zbekiston Respublikasi va ayrim rivojlangan davlatlarning (AQSh, Germaniya, Yaponiya) 
soliqqa tortish tizimlari qiyosiy tahlil qilinadi. Maqsad – soliq tizimlarining o‘zaro farqlari va umumiyliklarini 
aniqlash, shuningdek O‘zbekiston uchun samarali soliqqa tortish mexanizmlarini takomillashtirish bo‘yicha 
takliflar ishlab chiqishdir.

Shuning uchun kichik biznes mamlakat uchun nafaqat joriy imkoniyatlar, balki kelajak iqtisodiy salohiyatni 
ham ta’minlaydi. Shu sababdan davlat kichik va xususiy tadbirkorlik rivojini har qanday vositalar, shu jumladan 
soliq mexanizmi orqali rag‘batlantirish yo‘lidan boradi. Rag‘batlantiruvchi soliq mexanizmi odatda kichik biznes 
uchun imtiyozli soliq rejimlarini nazarda tutadi. Biroq, qulay soliq muhitiga ega bo‘lish yirik biznes subyektlarini 
ham albatta qiziqtiradi va ularni imtiyozli soliq rejimlariga tiqilib kirishga moyilligini oshiradi. Shu sababdan 
soliq qonunchiligi kichik biznes subyektlari maqomini aniqlash mezonlarini pishiq-puxta, ya’ni tirqishlarga yo‘l 
qo‘ymagan holda ta’minlashi darkor. Lekin, O‘zbekiston soliq tizimining uzoq yillik tarixi va amaldagi holatini 
o‘rganishdan ma’lum bo‘ldiki, mamlakatda ushbu masala shu paytga qadar to‘liq o‘z yechimini topmagan. Bu 
esa soliq solish maqsadlarida kichik biznes subyektlari maqomini aniqlash mezonlarini takomillashtirishning 
nazariy jihatlari va xalqaro tajribasini tadqiq etish dolzarb hisoblanmoqda[2]. 

M A V Z U G A  O I D  A D A B I Y O T L A R  S H A R H I .
Ko‘pgina xorijiy va mahalliy olimlar tomonidan mamlakatimiz moliya va soliq tizimini takomillashtirishning 

ustuvor yo‘nalishlari, jumladan, soliq undirishning ayrim masalalari o‘rganildi.
Bundan tashqari tadqiqot olib borgan xorijlik olim Martin Tompsenning so‘zlariga ko‘ra, so‘nggi yillarda yirik 

kompaniyalarning soliq to‘lashdan bo‘yin tovlash holatlari ko‘payib bormoqda. Bu mamlakatda soliq yukining 
yuqoriligi bilan izohlanadi. Korxonalarning soliq to‘lovlari bo‘yicha qarzdorliklarining mavjudligi ham bevosita 
soliq yukining yuqoriligi bilan bog‘liq hisoblanadi. 

Ko‘p yillar davomida soliq yukining kamayishi kelajakda soliq to‘lashdan bo‘yin tovlash va soliq qarzlarini 
kamaytirish imkonini beradi.

Yana bir olimlar munosabati ya`ni rus tadqiqotchilari S.N.Alixin va D.A.Levacheva o‘z tadqiqotida soliq 
qarzini undirish mexanizmining nazariy asoslarini keltiradi. Unga ko‘ra, soliq solinadigan bazani kengaytirish, 
shuningdek, soliq to‘lovchidan soliq qarzini undirishning murakkabligi, soliq qarzi bo‘lgan korxonalarning 
moliyaviy ahvolidan kelib chiqqan holda soliq qarzlarini undirish mexanizmini ishlab chiqish zarurligi ta’kidlangan.

Bundan tashqari, I.G.Vinoxodova o‘z ilmiy ishlarida, shuningdek, soliq qarzi bo‘lgan tadbirkorlik 
subyektlarining mulkini olib qo‘yish jarayonini kuchaytirish soliq qarzlarini undirishda samaraliroq bo‘lishini qayd 
etadi[5].

Kichik biznesni soliqqa tortishni takomillashtirish masalalari O‘zbekistonlik boshqa tadqiqotchilar 
tomonidan ham o‘rganilgan. Jumladan, J.O‘rmonov kichik biznesni rivojlantirishda soliqlarning rag‘batlantirish 
funksiyasidan samarali foydalanish istiqbollarini tadqiq qilgan bo‘lsa, R.Xusainov va boshqalar kichik biznes va 
xususiy tadbirkorlik sohasining rivojlanishida soliq imtiyozlarining ahamiyatini o‘rganishgan.

T A D Q I Q O T  M E T O D O L O G I YA S I
Tadqiqotning  metodologik  asosini  kichik  biznes  va  xususiy  tadbirkorlikni rivojlantirish  sohasidagi  

qonun  osti  va  me’yoriy-huquqiy   hujjatlar,   xususan O‘zbekiston Respublikasi Prezidentining 2022-yil 
19-apreldagi  “Hududlarda  tadbirkorlik  loyihalarini moliyalashtirish  mexanizmlariniyanada  kengaytirish 
chora-tadbirlari  to‘g‘risida”gi PQ-212-son [3], shuningdek O‘zbekiston Respublikasi Prezidentining 2022-yil 
9-iyundagi “Tadbirkorlik faoliyatini qo‘llab-quvvatlash davlat jamg‘armasi faoliyatini yanada  takomillashtirishga 
doir qo‘shimcha chora-tadbirlar to‘g‘risida”gi PF-150-son Farmoni olindi. Shuningdek, tadqiqot jarayonida 
tadbirkorlik faoliyatini rivojlanishda soliq tizimini  shakllantirish jarayoni mantiqiy fikrlash, ilmiy mushohada, soliq 
tizimli yondashuv metodlaridan  foydalanilgan  holda  tadqiq  etilgan. Induksiya va deduksiya, statistik hamda 
qiyosiy tahlil metodlaridan  foydalanilib tadbirkorlik faoliyatini soliq mexanizmini rivojlanish shart-sharoitlari va 
imkoniyatlari asoslab berilgan[1].

T A H L I L  V A  N A T I J A L A R
Mamlakatimiz byudjetini to‘ldirish maqsadida soliqlar yig‘ib kelinmoqda. Soliqqa tortish betaraflik asosida 

amalga oshirilishi va soliq yuki adolatli taqsimlanishi lozim. Soliq munosabatlaridagi betaraflik va adolatni 
ta’minlash esa soliq to‘lovchilarga bir xil yondashuvda soliq solishni nazarda tutadi. Ammo, yuqorida ta’kidlab 
o‘tganimizdek, davlat kichik biznes subyektlarini iqtisodiy qo‘llab-quvvatlashda soliq mexanizmida foydalanadi. 
Kichik biznesni yirik korxonalarga nisbatan pastroq soliqqa tortishni faqat quyidagi holatlar bilan asoslash mumkin: 

davlat tomonidan yaratiladigan ijtimoiy xizmatlarni yirik biznes kichik tadbirkorlikka nisbatan ko‘proq 
iste’mol qiladi. Demak, katta korxonalar oladigan o‘z foydasidan byudjetga ko‘proq soliq to‘lashi lozim. Shu 
sababli kichik biznesga foyda solig‘ining nisbatan pastroq stavkasini qo‘llash adolatli hisoblanadi. 

odatda yirik korxonalar katta hajmdagi mol-mulk va yer maydonlariga egalik qiladi. Bunda, davlat mulkiy 
soliqlarga nisbatan neytral bo‘lsa, yirik biznes kichik tadbirkorlikka nisbatan yer va mulk soliqlarini o‘z-o‘zidan 
ko‘proq to‘laydi. 

katta korxonalar tarmoq yoki sohaviy monopol xarakterga ega bo‘lganligi ularda aksiz soliqlari, resurs 
to‘lovlari va boshqa maxsus yig‘imlarni to‘lash majburiyatlarini yuzaga keltiradi. 

Tadqiqotlar davomida tahlillarimizni tadbirkorlik subyektlari faoliyatini soliqqa tortishda milliy soliq tizimi 
bilan ayrim rivojlangan davlatlar soliq tizimi o‘rtasidagi o‘xshash va farqli jihatlarini aniqlash bo‘yicha quyida 
qiyosiy jadvalni keltirib o‘tamiz.

O‘zbekiston Respublikasida kichik tadbirkorlik subyektlari uchun qo‘llanilayotgan asosiy soliqqa tortish 
mexanizmlari

Soliq turi Tavsifi va qo‘llanish sohasi Soliq stavkasi Imtiyozlar va xususiyatlar

Yagona soliq
Kichik tadbirkorlik subyektlari 
uchun soddalashtirilgan soliq 
turi

4%, 5%, 7% (faoliyat 
turiga qarab)

Soliq hisobi va to‘lovi 
oddiylashtirilgan, QQS va 
daromad solig‘idan ozod qilinadi

Patent asosidagi 
soliqqa tortish

Muayyan faoliyat turlari uchun 
oldindan belgilangan summa 
asosida to‘lanadi

Belgilangan patent 
qiymati

Hisob-kitob soddalashadi, yillik 
to‘lov sharti bilan faoliyat yuritiladi

Ijtimoiy soliq va 
majburiy to‘lovlar

Ish beruvchi tomonidan 
ijtimoiy sug‘urta va pensiya 
jamg‘armasiga to‘lovlar

Taxminan 25% (ish 
beruvchi ulushi)

Ba’zi kichik biznes subyektlari 
uchun yengilliklar mavjud

QQS (Qo‘shilgan 
qiymat solig‘i)

Savdo va xizmat ko‘rsatish 
faoliyatida qo‘llaniladi, kichik 
biznes uchun chegirmalar 
mavjud

15% standart stavka
Yillik aylanma belgilangan 
miqdordan past bo‘lsa, QQS 
to‘lovidan ozod qilinadi

Manba: Jadval muallif tomonidan tayyorlangan

Yuqoridagi jadvalni tahlil qiladigan bo‘lsak, yagona soliq: Bu tizim kichik tadbirkorlik subyektlariga soliq 
majburiyatlarini soddalashtirish maqsadida joriy etilgan. Soliq stavkalari faoliyat turi va darajasiga qarab farq 
qiladi. Masalan, chakana savdo uchun stavka 4% bo‘lsa, xizmat ko‘rsatishda 5% va ishlab chiqarishda 7% 
bo‘lishi mumkin. Bu tizim orqali soliq hisob-kitobi va to‘lovi ancha osonlashadi, shuningdek QQS va daromad 
solig‘idan ozod qilinadi. Patent asosidagi soliqqa tortish: Ba’zi kichik tadbirkorlik faoliyatlari uchun (masalan, 
oddiy xizmatlar ko‘rsatish) patent tizimi qo‘llaniladi. Bu usulda soliq oldindan belgilangan summada to‘lanadi 
va bu kichik biznes uchun soliq majburiyatlarini oldindan bilish imkonini yaratadi.  Ijtimoiy soliq va majburiy 
to‘lovlar: Kichik biznes subyektlari ishchilari uchun ijtimoiy sug‘urta va pensiya jamg‘armalariga majburiy 
to‘lovlar mavjud. Ish beruvchilar uchun ayrim yengilliklar va chegirmalar ko‘zda tutilgan, bu kichik tadbirkorlik 
subyektlarini qo‘llab-quvvatlashga qaratilgan. O‘zbekistonda QQS stavkasi 15% ni tashkil qiladi. Lekin kichik 
tadbirkorlik subyektlari uchun yillik aylanma belgilangan darajadan past bo‘lsa, QQS to‘lovidan ozod qilinishadi. 
Bu kichik biznes uchun qo‘shimcha moliyaviy yengillik bermoqda[9].

Mamlakatda maxsus soliq rejimlari yetarlicha qo‘llanilmoqda. Shunga qaramay, kichik biznes va xususiy 
tadbirkorlik subyektlarini soliqqa tortish amaliyotini ilg‘or xorij tajribasi asosida bir nechta yo‘nalishlarda 
takomillashtirish zarurligi e’tirof etilmoqda.

Respublikamizda 2019-yilga qadar ishlovchilar sonining yagona mezon bo‘lishi, amalda yirik tovar 
aylanmasiga ega bo‘lgan, shuningdek, katta yer maydonlari va kapitalga egalik qilayotgan tadbirkorlik 
subyektlarining kam soliq to‘lash ilinjida “chegaralangan ishlovchilar soni” qolipiga kirish uchun bir nechta 
“kichik korxona”lar tarzida faoliyat yuritishlariga sabab bo‘lib keldi. Unga ko‘ra yagona soliq o‘rniga yillik tushumi 
1 mlrd so‘mgacha bo‘lgan tadbirkorlik subyektlariga aylanmadan soliq joriy etildi[3].

Ushbu amaliyot tahlili va kuzatuvlar shuni ko‘rsatdiki, aylanmadan soliq to‘lash rejimiga o‘tish mezoni o‘zini 
to‘liq oqlay olmadi. Buning sababi shundaki, tadbirkorlik subyektlarining yillik tushumi miqdori 1 mlrd so‘mdan 
oshishi ularga qo‘shilgan qiymat solig‘i (QQS) majburiyatini yuzaga keltiradi. Tovarlari to‘liq yoki qisman hisobga 
olinmagan bozorlari bor, shuningdek norasmiy bandlik darajasi yuqori bo‘lgan O‘zbekiston sharoitida kichik va 
o‘rta biznes subyektlari uchun xom ashyoni QQSsiz arzonroq narxlarda sotib olish imkoniyatlari mavjud. 

Shu sababdan aksariyat tadbirkorlik subyektlari QQS muammosidan qutulish uchun o‘z tushumini 1 mlrd 
so‘mdan oshirib yubormaslik choralarini ko‘rishdi. 

Bunga ular uch xil yo‘l bilan erishishlari mumkin:
tushumini yashirish; 
oboroti 1 mlrd so‘mga yetgan firmani yopib, boshqasini ochish; 
parallel firmalar ta’sis etib, ularning oborotini nazorat qilish. 
Bu muammoni QQSning soddalashtirilgan rejimi orqali hal qilishga urinish ham o‘zini oqlamadi. 2019-

yildan joriy qilingan bu rejimga ko‘ra oboroti 3 mlrd so‘mdan oshmaydigan xo‘jalik subyektlari QQSni hisoblab 

chiqishning soddalashtirilgan tartibini tanlashlari mumkin edi. Biroq, QQSning soddalashtirilgan rejimini 
qo‘llovchi tadbirkorlik subyektlari olingan tovarlar (xizmatlar) bo‘yicha (kirim qilingan) QQS summalarini hisobga 
olish huquqiga ega bo‘lmasliklari natijasida bunday korxonalar ishtirok etgan ishlab chiqarish (realizatsiya) 
siklida QQS zanjiriga putur yetdi va QQS islohotidan ko‘zlangan maqsadga erishilmadi. Shu sababdan ham 
ushbu tartib 2020-yildan bekor qilindi. 

Shu bois, yuqoridagi muammolar O‘zbekiston soliq siyosati oldida kichik biznes subyektlari maqomini 
to‘g‘ri belgilash va ular uchun soliq rejimini aniqlashtirish vazifasini qo‘ymoqda. Kichik biznesni soliqqa tortish 
borasidagi xorijiy mamlakatlar tajribasi tahlili shuni ko‘rsatdiki, barcha korxonalarga, ular katta yoki kichik 
bo‘lishidan qat’i nazar, asosi bir xil bo‘lgan standart soliq rejimini qo‘llagan holda kichik korxonalar uchun soliq 
yengilligini foyda solig‘ining pastroq stavkalari orqali taqdim etiladi[6]. 

Bunda korxonalarning to‘laydigan umumiy soliqlari bir xil, ya’ni QQS, foyda solig‘i, ijtimoiy soliq va 
ko‘chmas mulk solig‘idan iborat bo‘ladi. Korxonalarning daromad topish imkoniyatlaridan kelib chiqib, ularning 
daromadlaridagi farqlarni faoliyat turi, realizatsiya qiladigan mahsulot (ish, xizmat) turlariga qarab maxsus 
soliqlar, ya’ni turli xil aksizlar va lisenzion to‘lovlarni joriy qilish orqali tartibga solish mumkin.

X U L O S A  V A  T A K L I F L A R
Xulosa qilib shuni aytish lozim, O‘zbekiston Respublikasida kichik tadbirkorlik subyektlari uchun joriy 

qilingan soliqqa tortish mexanizmlari biznes yuritishni soddalashtirish va moliyaviy yukni kamaytirishga xizmat 
qilmoqda. Yagona soliq va patent tizimi kichik biznes subyektlari uchun samarali mexanizmlar sifatida namoyon 
bo‘lmoqda. Biroq, soliqqa tortish tizimini yanada takomillashtirish va amaliyotdagi muammolarni bartaraf etish 
yo‘lida chora-tadbirlarni davom ettirish lozim.

Har qanday davlatchilik ko‘rinishida soliqlar nafaqat tadbirkor, korxona va tashkilotlarni balki alohida 
jismoniy shaxslarni iqtisodiy harakatga keltiruvchi “muruvvat” sifatida xizmat qiladi. Soliq va yig‘imlarning asosiy, 
ya’ni fiskal funksiyasini bajarish bilan bir qatorda soliq to‘lovchilar bilan soliqlarning turlari va ularning amal qilish 
mexanizmini soddalashtirish muhimdir. 

Shuningdek:
kichik biznes va xususiy tadbirkorlik faoliyatining rivojlanishi asosan mamlakatda yo‘lga qo‘yilgan soliq 

tizimiga bog‘liq. Bu esa soliq siyosatini ishlab chiqishda kichik va xususiy tadbirkorlik uchun qulay soliq muhitini 
ta’minlash lozimligini ko‘rsatadi; 

soliqqa tortish betaraflik asosida amalga oshirilishi va soliq yuki adolatli taqsimlanishi lozim; 
davlat kichik biznes subyektlarini iqtisodiy qo‘llab-quvvatlashda soliqqa tortishning umumiy qolipidan juda 

uzoqlashib ketmasligi lozim; maqsadga muvofiq emas. 
davlat tomonidan yaratiladigan ijtimoiy xizmatlarni yirik biznes kichik tadbirkorlikka nisbatan ko‘proq 

iste’mol qiladi. 
Demak, yirik biznes o‘z foydasidan byudjetga ko‘proq soliq to‘lashi lozim. Shu nuqtai nazardan kichik 

biznesga foyda solig‘ining nisbatan pastroq stavkasini qo‘llash adolatli hisoblanadi. Bu esa mamlakat istiqbolini 
belgilaydi deb o‘ylaymiz.

